
Kajian pengaruhan triploid menggunakan rawatan renjatan suhu sejuk dan 

panas terhadap ikan baung, Mystus nemurus telah dilakukan. Bagi menentukan 

kejayaan triploid, kajian tumbesaran dan perkembangan gonad ikan triploid juga 

dijalankan. 

Rawatan renjatan suhu sejuk yang telah dilakukan pada 0 °C, 2 °C, 5 °C 

dan 7 °C selama 5, 7 dan 10 minit telah berjaya memperolehi triploid. Untuk 

tempoh rawatan renjatan selama 2 minit pula telah didapati ianya gagal untuk 

memperolehi sebarang triploid pada suhu 0 °C, 2 °C dan 7 °C kecuali hanya pada 

suhu 5 °C. Rawatan renjatan suhu sejuk (0, 2, 5 dan 7 °C) selama 5 dan 7 minit 

serta rawatan renjatan suhu sejuk (5 °C) selama 2 minit telah berjaya memperolehi 

80% triploid. Rawatan renjatan suhu sejuk bagi tempoh masa renjatan selama 10 

minit telah berjaya memperolehi 100% triploid. Rawatan renjatan suhu panas 35, 

38, 40 dan 42 °C bagi tempoh masa renjatan selama 0.5, 1.0, 1.5 dan 2.0 minit 

telah gagal memperolehi sebarang triploid kecuali rawatan renjatan pada suhu 

panas 38 °C selama 2 minit. Rawatan renjatan suhu panas 38 °C selama 2 minit 

telah berjaya memperolehi sebanyak 50% triploid. Seratus peratus diploid telah 

dihasilkan di dalam kawalan (diploid). Di dalam kajian ini kejayaan triploid 

ditentukan melalui pengukuran saiz nukleus eritrosit. Terdapat perbezaan secara 

bererti (P < 0.05) di antara triploid dan diploid dalam min paksi major dan isipadu 

nukleus eritrosit. 

Kedua-dua rawatan renjatan suhu sejuk dan panas telah berjaya 

menghasilkan triploid ikan baung, M. nemurus. Walau bagaimanapun rawatan 

renjatan suhu sejuk adalah di dapati lebih efektif daripada rawatan renjatan suhu 

panas untuk menghasilkan triploid ikan baung. Penghasilan triploid yang terbaik 

diperolehi oleh rawatan renjatan suhu sejuk 5 °C selama 5 minit iaitu 48.92%. 

Kadar persenyawaan dan kadar penetasan tertinggi bagi kumpulan triploid 

diperolehi oleh rawatan renjatan suhu sejuk 5 °C selama 5 minit iaitu masing-

masing 84.68 ± 6.62% dan 48.78 ± 7.80%. Manakala kumpulan kawalan 

(diploid) memperolehi kadar persenyawaan dan kadar penetasan masing-masing 

adalah 85.80 ± 3.19% dan 80.50 ± 2.60%. 

Tidak terdapat perbezaan secara bererti (P > 0.05) di antara triploid dan 

diploid ikan baung bagi semua parameter tumbesaran kecuali penghasilan dan 

kadar kemandirian pada peringkat umur 7 - 2 5 minggu. 

Faktor pemakanan memainkan peranan yang penting dalam tumbesaran 

ikan baung. Terdapat perbezaan secara bererti (P < 0.05) bagi tumbesaran di 

antara ikan baung yang diberi makanan Anemia spp-ikan baja dan Artemia spp 

pada umur 7 - 2 1 hari. Pada peringkat umur 3 - 7 minggu, terdapat perbezaan 

secara bererti (P < 0.05) bagi tumbesaran di antara ikan baung yang diberi 

makanan campuran ikan baja -spirit lina dan ikan baja sahaja. Terdapat perbezaan 

secara bererti (P < 0.05) bagi tumbesaran dan kadar pertukaran makanan di antara 

ikan baung yang diberi makanan pelet dan ikan baja pada peringkat umur 7 - 2 5 

minggu. 

Daripada pemerhatian ke atas 50 ekor ikan triploid dalam kajian ini telah 

di dapati kesemua ikan tersebut adalah ikan jantan. Nilai indeks gonadosomatik 

adalah tidak berbeza secara bererti (P > 0.05) di antara triploid dan diploid ikan 

baung. Perkembangan gonad diploid ikan baung jantan adalah lebih baik 

daripada triploid jantan. Daripada pemerhatian histologi testis diploid ikan baung 

jantan di dapati bahawa lumen tubul semineferus dipenuhi dengan spermatozoa. 

Manakala testis triploid juga menunjukkan kehadiran spermatozoa tetapi dengan 

jumlah yang sedikit. 

xvi 


